
(ಶಿವರಹಸ್ಯಾಂತರ್ಗತೇ ಉಗ್ರಾಖ್ಯೇ)
-ಬ್ರಹ್ಮಾ ಇಂದ್ರ ಸಂವಾದೇ -

ಬ್ರಹ್ಮೋವಾಚ
ಇಂದ್ರಾದ್ಯ ನ ತ್ವಯಾ ಸಮ್ಯಕ್ ಪೂಜಿತಃ ಪಾರ್ವತೀಪತಿಃ .
ತೇನೈವ ವ್ಯಾಕುಲಂ ಜಾತಂ ತವ ಚಿತ್ತಮನಾಕುಲಂ .. 135..

ಯೇನ ನ ಕ್ರಿಯತೇ ನಿತ್ಯಂ ಯಥಾವಿಧಿ ಶಿವಾರ್ಚನಂ .

ತೇನ ದುಃಖಾನಿ ಸರ್ವಾಣಿ ಪ್ರಾಪ್ಯಂತೇ ನಾತ್ರ ಸಂಶಯಃ .. 136..
ದುಃಖಾಲಯಾ ಭವಂತ್ಯೇವ ಸರ್ವೇ ತ್ಯಕ್ತ ಶಿವಾರ್ಚನಾಃ .
ತ್ಯಕ್ತೇಶಪೂಜನೈರೇವ ಪ್ರಾಪ್ಯತೇ ದುಃಖಮನ್ವಹಂ .. 137..

ಶಂಕರಂ ಶಂಕರಂ ನಿತ್ಯಂಯೋ ನಾರ್ಚಯತಿ ಸಾದರಂ .

ನ ತಸ್ಯ ಸುಖಲೇಶೋಽಪಿ ಸತ್ಯಂ ಸತ್ಯಂ ನ ಸಂಶಯಃ .. 138..
ಯಥಾ ದುಃಖವಶಂಯಾಂತಿ ಶಂಕರೇತರಪೂಜಕಾಃ .
ತಥಾ ದುಃಖವಶಂಯಂತಿ ತ್ಯಕ್ತಶಂಕರಪೂಜನಾಃ .. 139..
ಶಂಕರಂ ಸಮ್ಯಗಾರಾಧ್ಯ ಪ್ರಾಪ್ನುವಂತೀಶಮನ್ವಹಂ .

ಶಂಕರಾರಾಧನೇ ತ್ಯಕ್ತೇ ಕಥಂ ಶಮುಪಲಭ್ಯತೇ .. 140..

ಶಂಕರಾರ್ಚನಮೇವೈಕಂ ಪರಮಾನಂದಸಾಧನಂ .

ತದನ್ಯನ್ನ ಶ್ರುತಂ ವಜ್ರಿನ್ಪರಮಾನಂದಸಾಧನಂ .. 141..

ದೇವೇಷ್ವನ್ಯೇಷು ವಾ ವಜ್ರಿನ್ ಶಂಕರಾನ್ಯೋ ನ ಶಂಕರಃ .
ತತಃ ಶಮಾಪ್ತುಂ ಕುರ್ವಂತಿ ಶಂಕರಾರಾಧನಂ ದ್ವಿಜಾಃ .. 142..
ಶಮಾಪ್ತುಂ ಯತತೇ ಯಸ್ತು ವಿನಾ ಶಂಕರಪೂಜನಂ .

ಸ ಮೂರ್ಖ ಇತಿ ವಿಜ್ಞೇಯೋ ನೇತರೋ ಮೂರ್ಖ ಉಚ್ಯತೇ .. 143..

ಕಾಯೇನ ಮನಸಾ ವಾಚಾ ಯೇ ಶಂಕರಮುಪಾಸತೇ .

ತೇ ಪಂಡಿತಾ ಇತಿ ಜ್ಞೇಯಾಃ ಪೂಜ್ಯಾಸ್ತೇ ಧನಿಭಿರ್ಧನೈಃ .. 144..
ಶಂಕರಾಸಕ್ತಚಿತ್ತಾನಾಂ ನ ದೂರೇ ಶಂ ತತಃ ಸದಾ .

ಶಂಕರಾರಾಧನಂ ಕಾರ್ಯಂ ಶಮರ್ಥಿಭಿರಹನಿಶಂ .. 145..

ಸ್ವರ್ಗಾಪವರ್ಗಫಲದಂ ಶಂಕರಂ ಲೋಕಶಂಕರಂ .

ಯೇ ಪೂಜಯಂತಿ ಸತತಂ ಧನ್ಯಾಸ್ತೇ ನಾತ್ರ ಸಂಶಯಃ .. 146..
ಭಗವಾನ್ಪಾರ್ವತೀನಾಥಃ ಸರ್ವಾಭೀಷ್ಟಫಲಪ್ರದಃ .
ಸ ಏವ ಪೂಜ್ಯತೇ ನಿತ್ಯಂ ತಸ್ಯ ದುಃಖಂ ನ ಸರ್ವಥಾ .. 147..

ಬಹವೋ ಮುನಯಃ ಪೂರ್ವಮುಮಾಕಾಂತಸ್ಯ ಪೂಜಯಾ .

ದುಃಖಪಾಶವಿನಿರ್ಮುಕ್ತಾಃ ಶಂಕರಂ ಸಮುಪಾಯಯುಃ .. 148..

ಸಂಪೂರ್ಣಂ ..

- .. ಶ್ರೀಶಿವರಹಸ್ಯಂ .ಉಗ್ರಾಖ್ಯಃ ಸಪ್ತಮಾಂಶಃ .ಅಧ್ಯಾಯಃ 25. 135-148..

